
MINUTI

Il-Minuti tal-Laqgħa Nru 25, li saret fis-16 ta’ Frar 2026, ġew ikkonfermati.

RIŻOLUZZJONI DWAR REGOLARIZZAZZJONI U TRASFERIMENT TA’ PROPRJETÀ – RAMLA BAY RESORT (KONT.)

IĊ-CHAIRPERSON (Onor. Ian Borg, Deputat Prim Ministru u Ministru għall-Affarijiet Barranin u t-Turiżmu): Din ir-Riżoluzzjoni kienet ġiet proposta u moqrija fl-aħħar laqgħa.  Dakinhar l-Oppożizzjoni riedet iktar ħin biex tifhem eżatt x’kienet qed tipproponi r-riżoluzzjoni, u għalhekk nistaqsi jekk hawnx aktar rimarki.

L-Onor. Stanley Zammit.

ONOR. STANLEY ZAMMIT: Mr Chairman, aħna nħossu li d-diskussjoni ġiet eżawrita, jiġifieri nistgħu ngħaddu għall-vot. 

IĊ-CHAIRPERSON: Grazzi. Il-mistoqsija hi r-Riżoluzzjoni kif imressqa u moqrija f’Laqgħa Nru 25 mill-Ministru Owen Bonnici. Dawk favur? (Onor. Membri: Aye) Dawk kontra? Agreed.

Ir-Riżoluzzjoni għaddiet nem. con.

IĊ-CHAIRPERSON: Ngħaddu issa għat-tielet item fuq l-aġenda.

RIŻOLUZZJONI DWAR TRASFERIMENT TA’ PROPRJETÀ LIL DB SAN ĠORĠ PROPERTY LIMITED

IĊ-CHAIRPERSON: Il-Ministru Owen Bonnici, jekk jogħġbu, iressaq ir-Riżoluzzjoni u jagħti spjega tagħha.

[bookmark: _Hlk102995975]ONOR. OWEN BONNICI (Ministru għall‑Kultura, l-Artijiet u l-Gvern Lokali): Grazzi, Sur President.  Nipproponi:

“Illi permezz ta’ kuntratt fl-atti tan-Nutar Anthony Hili datat l-1 ta’ Frar 2017 (imsejjaħ “Il-Kuntratt Oriġinali”) (Anness 1), il-Gvern ta’ Malta kien għadda b’titolu ta’ ċens temporanju, għall-perjodu ta’ 99 sena li jiskadi fil-31 ta’ Jannar 2116, lill-kumpanija DB San Ġorġ Property Limited (imsejħa “L-Enfitewta”), sit fil-Bajja ta’ San Ġorġ, San Ġiljan li kien okkupat mill-Istitut tal-Istudji Turistiċi, għall-iżvilupp tal-proġett magħruf bħala “City Centre Project”.

Illi minkejja li d-data effettiva tal-Kuntratt Oriġinali kienet l-1 ta’ Frar 2017, kien biss fil-31 ta’ Mejju 2023 li l-permess approvat ta’ żvilupp PA/3807/17 ġie kkonfermat b’mod finali u definittiv.

Illi l-Enfitewta ressaq diversi talbiet quddiem l-Awtorità tal-Artijiet sabiex iwettaq tibdiliet fil-Kuntratt Oriġinali.

U billi, permezz ta’ protest ġudizzjarju ppreżentat fit-12 ta’ Lulju 2019, kif ukoll permezz ta’ protesti ġudizzjarji oħra mressqa fis-6 ta’ Lulju 2021 u fl-4 ta’ Lulju 2023, l-Enfitewta komplew jaffermaw u jsostnu t-talbiet tagħhom fir-rigward tad-danni li allegaw li sofrew minħabba l-Awtorità tal-Ippjanar, b’riżultat tad-dewmien fil-proċedura għall-ħruġ tal-permess ta’ żvilupp, u dan speċjalment fid-dawl tal-fatt li skont l-Enfitewta ma kien hemm ebda nuqqas imputabbli lilhom.

Illi t-talbiet tal-Enfitewta jiffokaw fuq l-obbligazzjoni tal-Gvern ta’ Malta, hekk kif stipulat fi Klawsola 16 tal-Kuntratt Oriġinali, li jħaffef il-proċess tal-applikazzjonijiet għall-permessi, liċenzji jew awtorizzazzjonijiet meħtieġa. Dan kollu flimkien mad-dati u miri stipulati għat-tlestija tal-proġett hekk kif maqbul fil-Kuntratt Oriġinali bejn iż-żewġ partijiet. L-argument tal-Enfitewta huwa msejjes fuq l-allegat fatt li l-Gvern ta’ Malta naqas milli jissodisfa l-obbligazzjonijiet kuntrattwali u konsegwentement poġġa lill-Enfitewta f’pożizzjoni impossibbli li jilħaq dawn id-dati u l-miri stipulati.
 
Illi sabiex tivverifika dawn it-talbiet u kwistjonijiet, l-Awtorità tal-Artijiet ingaġġat kumpanija ta’ awditjar skont il-proċeduri ta’ xiri pubbliku approvati. Din il-kumpanija ħejjiet żewġ rapporti ta’ verifika datati Mejju 2024 (Anness 2) u Marzu 2025 (Anness 3). Sussegwentement, ġie mħejji Kuntratt ta’ Varjazzjoni (Anness 4) maħsub sabiex jindirizza l-emendi u l-varjazzjonijiet segwenti:

1) Emenda Numru 1: Reviżjoni taċ-ċens temporanju kif stipulat fil-Kuntratt Oriġinali

Klawsola 7.1 tal-Kuntratt Oriġinali tistipula li jekk it-total taż-żoni żviluppabbli approvat mill-Awtorità tal-Ippjanar ikun differenti minn dak propost u mniżżel fil-Kuntratt Oriġinali, iċ-ċens dovut għandu jiżdied jew jonqos skont il-każ.

Għaldaqstant abbażi ta’ din il-kundizzjoni kuntrattwali u abbażi li l-permess tal-iżvilupp PA/3807/17 ingħata b’mod definittiv u eżegwibbli, il-ħlas taċ-ċens annwu dovut lill-Awtorità tal-Artijiet ġie rivedut ’l isfel għal €1,112,784, riflettiv tat-total taż-żoni żviluppabbli kif speċifikat fil-permess PA/3807/17.

L-ammont ta’ ċens rivedut, dovut mill-Enfitewta, ġie determinat mill-kumpanija tal-awditjar li ġiet ingaġġata mill-Awtorità tal-Artijiet.

Madankollu, qed jiġi speċifikat li s-somma ta’ €1,112,784 kellha tiġi aġġornata bl-indiċi tal-inflazzjoni fl-1 ta’ Frar 2022, jiġifieri mal-iskadenza tas-60 xahar mid-data tal-Kuntratt Oriġinali, kif stipulat fl-istess kuntratt. Konsegwentement, iċ-ċens ġie aġġustat għal €1,184,758.

Sal-preżent, iċ-ċens għadu mhux dovut minħabba l-perjodu ta’ tnaqqis ta’ ħames snin previst fil-Kuntratt Oriġinali. Dan il-perjodu ser jiġi estiż b’erba’ snin oħra skont il-Kuntratt ta’ Varjazzjoni, jiġifieri sal-1 ta’ Frar 2026 hekk kif indikat aktar ’l isfel f’din ir-Riżoluzzjoni.

Għalhekk, wara li jiskadi l-perjodu ta’ 60 xahar, ir-reviżjoni sussegwenti bl-Indiċi tal-Inflazzjoni, skedata għall-1 ta’ Frar 2027, għandha tiġi applikata fuq iċ-ċens ta’ €1,184,758.

2) Emenda Numru 2: Rivalutazzjoni tal-Konsiderazzjoni Pagabbli bbażata fuq l-iżvilupp permissibbli

Klawsola 7.5 tal-Kuntratt Oriġinali tistipula li wara l-ħruġ tal-permess ta’ żvilupp li jiddetermina eżatt il-perimetru taż-żona żviluppabbli fl-intier tal-iżvilupp ta’ City Centre, għandu jkun hemm ħlas ta’ konsiderazzjoni lill-Gvern jew mill-Gvern lill-Enfitewta.

Permezz tar-rapport ta’ verifika mħejji mill-kumpanija tal-awditjar ingaġġata mill-Awtorità, ġie stabbilit li t-total ta’ konsiderazzjoni pagabbli mill-Enfitewta jammonta għas-somma ta’ €15,219,743. Minn din is-somma, €5,000,000 tħallsu mal-Kuntratt Oriġinali, filwaqt li €5,714,286 oħra tħallsu mid-data tal-Kuntratt Oriġinali sal-lum. Għaldaqstant, jibqa’ bilanċ pendenti ta’ €4,505,457 li għad irid jitħallas.

3) Varjazzjoni Numru 1: Estensjoni fil-perjodu ta’ tnaqqis fiċ-ċens dovut 

L-istadju ta’ meta kienet saret ir-revokazzjoni tal-permess ta’ żvilupp approvat wassal lill-Enfitewta sabiex jieħu parir legali fuq il-profitti mitlufa minħabba d-dewmien fid-data tal-bidu tal-proġett. Dan kollu ġie spjegat fid-dettall fl-ittra msemmija aktar ’il fuq datata t-3 ta’ Jannar 2024 fejn ġie indikat li l-kumpanija allegatament ġarrbet telf ta’ madwar €40 miljun minħabba dan id-dewmien.  

Bħala kompromess, l-Enfitewta ppropona li l-perjodu ta’ tnaqqis fiċ-ċens dovut, li oriġinarjament kien ta’ ħames (5) snin skont il-klawsola 7.2 tal-Kuntratt Oriġinali,  li skadew fl-1 ta’ Frar 2022, jiġi estiż sal-1 ta’ Frar 2026 bl-istess rata ta’ €1,000 ċens fis-sena  hekk kif stipulat fil-Kuntratt Oriġinali. Dan il-perjodu ta’ erba’ (4) snin jirrappreżenta bejn wieħed u ieħor il-perjodu ta’ żmien allegatament “mitluf” minħabba r-revokazzjoni u d-dewmien fil-ħruġ tal-istess permess għall-iżvilupp. 

4) Varjazzjoni Numru 2: Estensjoni fiż-żmien tat-terminu enfitewtiku

B’riżultat ta’ din l-estensjoni fit-tnaqqis taċ-ċens dovut, l-Enfitewta ppropona li jingħata estensjoni fiż-żmien tat-terminu tal-konċessjoni enfitewtika b’erba’ snin, sabiex effettivament id-data tat-terminazzjoni timxi mill-2116, kif stipulat oriġinarjament fil-klawsola 4 tal-Kuntratt Oriġinali, għall-2120. Iċ-ċens fit-tmiem tat-terminu oriġinali tal-konċessjoni għandu jibqa’ jiġi rivedut bil-mekkaniżmu tal-indiċi tal-inflazzjoni hekk kif deskritt fil-Kuntratt Oriġinali. 

B’dan il-mod qed jiġi assigurat li ċ-ċens dovut għaż-żmien addizzjonali ta’ tnaqqis ma jkunx qed jinħafer, iżda sempliċiment jiġi differit għal data iktar tard.

5) Varjazzjoni Numru 3: Rifużjoni ta’ spejjeż relatati mal-provvista ta’ servizzi adegwati lis-sit

Klawsola 13.3 tal-Kuntratt Oriġinali tgħid li l-Gvern ta’ Malta għandu jassigura l-provvista adegwata tal-ilma u l-elettriku lis-sit. 

L-Enfitewta stqarr li dawn ix-xogħlijiet li kellu jagħmel il-Gvern għamilhom hu bi spejjeż li ammontaw għal €469,183. Din l-ispiża ġiet ukoll ivverifikata mill-kumpanija tal-awditjar ingaġġata mill-Awtorità tal-Artijiet.

L-Awtorità tal-Artijiet waslet fi qbil mal-Enfitewta biex din l-ispiża tiġi rkuprata permezz ta’ “set-off”, jiġifieri billi tiġi kkreditata kontra pagamenti futuri dovuti mill-Enfitewta lill-Gvern ta’ Malta.  

6) Varjazzjoni Numru 4: Tibdil fid-definizzjoni tat-terminu “Site” u/jew “Property”’ fil-Kuntratt Oriġinali

Din il-varjazzjoni, li hija ta’ natura teknika iżda neċessarja, tikkonċerna d-definizzjoni ta’ “Sit” kif ukoll it-test tal-Klawsola 6.7 tal-Kuntratt Oriġinali. Id-definizzjoni ta’ “Sit” ġiet emendata sabiex tinkludi wkoll is-siti D u E, u għaldaqstant kien meħtieġ li ssir emenda fil-pjanta PD No: 195_98_A_2 (Anness 5), bil-għan li tingħata indikazzjoni aktar ċara u komprensiva tas-sit fl-intier tiegħu.

Din il-varjazzjoni tiżgura wkoll li jiġu inklużi b’mod espliċitu l-konnessjonijiet sotterranji bejn is-siti prinċipali A, B u C kif spjegat aktar ’l isfel.

L-għanijiet ewlenin ta’ din il-varjazzjoni huma li:

a) Jiġu ċċarati l-qies u l-perimetri tal-konnessjonijiet sotterranji msemmija fil-klawsola 6.7 tal-Kuntratt Oriġinali għaliex dawn kienu deskritti b’mod ġeneriku bħala konnessjoni sotterranja.

b) Id-delineazzjoni ta’ Siti D u E speċifikament determinati sabiex jgħaqqdu Siti A, B u C flimkien taħt il-livell tat-triq kif indikat fuq il-pjanta P.D. No.: 195_98_A_3_A (Anness 6).

c) Tiżdied proviżjoni li tistipula li f’każ li xi porzjon mis-sit jerġa’ lura għand il-Gvern, irrilevanti r-raġuni, dan it-trasferiment lura m’għandux iwassal għat-terminazzjoni jew tneħħija ta’ xi servitujiet li jkunu ġew kostitwiti, kemm jekk favur jew kontra żoni speċifiċi koperti bil-konċessjoni enfitewtika.

7) Varjazzjoni Numru 5: Bidla fil-klawsola tal-Garanzija Bankarja

Artiklu 26 tal-Kuntratt Oriġinali jagħti d-dritt lill-Gvern sabiex jirtira mill-garanzija bankarja l-ammont ta’ €500 kull jum bħala danni likwidi, fil-każ li l-iżvilupp tal-proġett ma jkunx fi stat komplut f’perjodu ta’ 62 xahar mid-data tal-ħruġ tal-permess ta’ żvilupp. Dan it-terminu ta’ 62 xahar qed jiġi estiż sabiex ikun 62 xahar mid-data tal-iffirmar tal-Kuntratt ta’ Varjazzjoni jew mid-data tal-ħruġ ta’ kwalunkwe permess ta’ żvilupp sussegwenti għall-permess tal-iżvilupp bin-numru PA/3807/17, skont liema data minn dawn it-tnejn isseħħ l-aħħar. 

8) Varjazzjoni Numru 6: Tnaqqis fil-Privileġġ Speċjali I. 5561/2017

Meta jiġi kkunsidrat il-ħlas dovut abbażi ta’ Artiklu 7 tal-Kuntratt Oriġinali u fid-dawl ta’ pagamenti li diġà qed isiru, l-Enfitewta talab li jitnaqqsu l-ipoteka u drittijiet ta’ privileġġ tal-Gvern li joħorġu mill-iskrizzjoni reġistrata ġo Volum I fir-Reġistru Pubbliku ta’ Malta taħt in-numru 5561/2017 b’ tali mod u manjiera li din tibqa’ valida u effettiva fuq is-somma ta’ €4,505,457 li għandha titħallas f’seba’ pagamenti indaqs annwali mingħajr interessi bl-ewwel pagament isir fit-30 ta’ Ġunju 2026. Il-pagamenti l-oħra isiru kollha f’kull anniversarju ta’ din id-data.

Fl-istess ħin dan it-tnaqqis qiegħed isir b’tali mod u manjiera li l-ipoteka u drittijiet ta’ privileġġ tal-Gvern li joħorġu mill-iskrizzjoni msemmija fil-paragrafu preċedenti tibqa’ valida u effettiva fuq parti mis-sit li huwa okkupat jew ser jiġi okkupat mil-lukanda.

U fid-dawl tal-emendi u l-varjazzjonijiet suċċitati, dan il-Kuntratt ta’ Varjazzjoni ser jiġi eżegwit bħala kompromess bejn iż-żewġ partijiet u bħala ftehim sħiħ u finali ta’ kwalunkwe talba jew kwistjoni bejn iż-żewġ partijiet f’rigward tal-modifikazzjoni tat-terminu skont il- klawsola 5 tal-Kuntratt Oriġinali. 

U billi fl-artiklu 31, subartiklu (ċ) ta’ Taqsima III tal-Att dwar Artijiet tal-Gvern (Kapitolu 573), huwa maħsub li art li tkun proprjetà tal-Gvern jew amministrata minnu tista’ tiġi trasferita, jew jista’ jsir tibdil ta’ xi kundizzjoni, skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment. 

Għalhekk huwa b’dan riżolut illi l-kuntratt enfitewtiku temporanju fl-att oriġinali tan-Nutar Anthony Hili datat l-1 ta’ Frar 2017, jiġi modifikat skond il-pattijiet u l-kundizzjonijiet fl-abbozz tal-Kuntratt ta’ Varjazzjoni hawn anness.”.

Sur President, jekk nista’ nagħti l-isfont ta’ dan li qed nagħmlu llum ngħid li kollox jitwieled mill-fatt li kien hemm ħruġ ta’ permess, li sussegwentement, skont fatti li kulħadd jafhom, ġie kolpit u allura kkawża posponiment ta’ kalendarju li kien prospettat fil-kuntratt oriġinali. Dan il-posponiment, jiġifieri l-fatt li ntilef iż-żmien, wassal għall-fatt li l-enfitewta ħass li kien hemm numru ta’ punti li kellhom jiġu indirizzati. Dawn il-punti huma dawk li semmejt issa fir-Riżoluzzjoni, li bis-saħħa ta’ taħdidiet li saru wasalna għall-ftehim propost hawnhekk fuq sitt punti, li tista’ tgħid li kollha joħorġu mit-telf ta’ żmien li twieled wara l-fatti li jafhom kulħadd. 

Ridt ngħid li bis-saħħa ta’ dan il-ftehim, l-Awtorità tal-Artijiet, u allura anke l-Gvern ta’ Malta, qiegħed jirriżolvi b’mod paċifiku kwestjoni litiġjuża, jiġifieri b’dan il-mod qed nevitaw milli din il-kwestjoni tispiċċa f’xi forum ġudizzjarju. Dan kollu li qed nagħmlu hawnhekk huwa għas-saldu fir-rigward tal-modifikazzjoni tat-terminu skont klawsola 5 tal-kuntratt oriġinali, jiġifieri t-terminu tas-snin li semmejt iktar kmieni f’dan l-intervent tiegħi. Jien jidhirli li bis-saħħa ta’ dan il-kompromess kif qed jiġi propost, il-Gvern qed jevita litiġju fil-qorti, u qed jara li jiġu riżolti numru ta’ punti li l-kumpanija kienet qed tgħid li għandha raġun dwarhom. Aħna għamilna l-assessment tagħna b’mod ġust, b’mod li l-Gvern qed jara l-interessi tiegħu, u fl-istess waqt qed jirriżolvi dawn il-lanjanzi li qanqlet il-kumpanija. B’dan il-mod naħseb li nkunu nistgħu, jekk il-Kumitat japprova din ir-riżoluzzjoni, nimxu ‘l quddiem u dan il-proġett ikun jista’ ikompli għaddej ‘il quddiem u nevitaw li proġett li approvat din il-Kamra jkun kolpit u menomat. 

IĊ-CHAIRPERSON: Grazzi. Hawn mistoqsijiet jew kummenti? L-Onor. Edward Zammit Lewis.

ONOR. OWEN BONNICI: Sur President, qed tinġibidli l-attenzjoni li meta kont qed nara r-riżoluzzjoni u wasalt għal punt numru 3 fejn hemm il-frazi l-“1 ta’ Frar 2023”, bi żball għedt l-1 ta’ Jannar 2023.  Irrid niċċara li trid tkun l-1 ta’ Frar 2023 kif fil-fatt hemm fir-riżoluzzjoni.

IĊ-CHAIRPERSON:  Nirringrazzjak.  L-Onor.  Zammit Lewis.

ONOR. EDWARD ZAMMIT LEWIS: Ministru, l-ewwelnett nirringrazzjak ta’ din l-espożizzjoni elokwenti li tajtna fuq dan is-suġġett. Xtaqt nibda billi nistaqsi jekk hux korrett li qiegħed tirriferi għal deċiżjonijiet tal-ogħla qrati ta’ pajjiżna.

ONOR. OWEN BONNICI: Iva, hekk hu.

ONOR. EDWARD ZAMMIT LEWIS: Qed nifhem sew li l-Gvern, b’din it-tranżazzjoni, mhux se joħroġ flus, però se jaħfer ċens futur?

ONOR. OWEN BONNICI: Iva.

ONOR. EDWARD ZAMMIT LEWIS: Xtaqt ukoll spjega ta’ fejn għedt li s-sit se jiġi rivedut. Barra minn hekk – u din aktar hija korrezzjoni milli domanda – f’sezzjoni 7 tar-riżoluzzjoni, varjazzjoni numru 5, semmejt ammont bħala danni likwidati. Naħseb li għal skop iktar korrett legalment, mhumiex danni likwidati imma huma danni prelikwidati li għandhom jitħallsu mingħajr skrutinju tal-qrati, għax huma dovuti. Nappella li n-nutar li se jippubblika l-att relattiv jieħu konjizzjoni ta’ dan, u jekk hemm bżonn jikkoreġiha skont il-każ biex tkun iktar ċara. 

ONOR. OWEN BONNICI: Sur President, nitlob li jkun jista’ jingħaqad magħna s-Sur Robert Vella ħalli jkun jista’ jispjegalna aħjar.

IĊ-CHAIRPERSON:  Nitlob lis-Sur Vella sabiex, jekk jogħġbu, jiġi madwar il-mejda.

Is-Sur Robert Vella, Kap Eżekuttiv tal-Awtorità tal-Artijiet, ħa postu madwar il-Mejda.
ONOR. OWEN BONNICI:  Sur Vella, nitolbok tispjegalna ftit dwar dak li qed jiġi mqajjem mill-Onor. Zammit Lewis. Rigward l-ewwel punt forsi tispjega dwar il-proċeduri fil-qrati, dwar it-tieni punt tispjega ftit il-kwestjoni tas-set off u l-maħfra taċ-ċens, rigward it-tielet punt dwar is-sit u għalfejn ħassejna l-bżonn li nemendaw, u rigward ir-raba’ punt dwar jekk għandux ikun indikat li d-danni huma prelikwidati minflok likwidati.

IS-SUR ROBERT VELLA (Kap Eżekuttiv tal-Awtorità tal-Artijiet): Rigward l-ewwel punt, jekk qed nifhem sew, xtaqtu iktar dettalji dwar l-eżitu tas-sentenzi tal-qorti li effettwaw il-permessi li ħarġu fuq dan il-permess. Qabel xejn nixtieq nagħmel premessa li meta ngħatat l-konċessjoni oriġinali kien hemm indikat perjodu ta’ ħames snin, fejn fihom kellha tiġi sottomessa applikazzjoni, jinħarġu l-permessi, jibda u jispiċċa x-xogħol, u jibda jopera. Fl-opinjoni tiegħi this is a very tall order, and therein lies it-tieni domanda, jiġifieri l-estensjoni. Li ġara hu li dan il-każ weħel f’appell, u wara kien hemm appell fil-qorti fejn ġie revokat l-ewwel permess li ħareġ. Jiġifieri sussegwentement l-iżviluppaturi applikaw emenda fuq l-istess permess fejn naqsu radikalment l-iżvilupp, u meta ħareġ dan il-permess bdew l-azzjoni ġudizzjarja – għalkemm għadna ma wasalniex fil-qorti – fejn qed jintimaw telf ta’ żmien u telf ta’ qligħ minħabba l-erba’ snin li tilfu f’dan il-proċess kollu. Jiġifieri minn dawk il-ħames snin, fejn kellhom jispiċċaw il-proġett u jibdew joperaw u jaqilgħu l-flus, it-teżi tagħhom kienet dejjem li erba’ snin minnhom intilfu tort tal-Gvern, għax skont il-kuntratt il-Gvern kellu jieħu ħsieb li jkun hemm due diligence fil-ħruġ tal-permessi, eċċ. Jiġifieri s-sentenzi tal-qorti effettivament qabdu ma’ punt li kien hemm membru fil-bord tal-ippjanar li kellu kunflitt ta’ interess, u għalhekk kien ġie revokat il-permess. 

ONOR. EDWARD ZAMMIT LEWIS: Allura mhijiex kwestjoni biss ta’ klawsoli kuntrattwali miċ-ċens, però hija wkoll deċiżjoni li ngħatat mill-qrati tal-ġustizzja. Hux hekk?  Għax dik hija importanti għalina.  

IS-SUR ROBERT VELLA: Effettivament il-claim kienet tibbaża fuq dawn l-erba’ snin. Il-Gvern qatt ma qal, u lanqas mhu qiegħed jgħid, li qed jaċċetta xi tort minn dan kollu. 

ONOR. EDWARD ZAMMIT LEWIS: U din tirriżulta mill-variation contract li ppreżenta l-Ministru Bonnici. Hux hekk?

IS-SUR ROBERT VELLA: Assolutament. Iddeċidejna li l-Gvern iressaq dan il-deed of variation proprju biex jevita li jkun hemm proċeduri li jieħdu fit-tul u li jistgħu jiswew ħafna flus, u li l-eżitu tagħhom mhuwiex garantit li jkun favur il-Gvern. Biex ngħaddi għat-tieni punt direttament, tajjeb ngħid li dak li qed jiġi aċċettat fid-deed of variation huwa l-posponiment taċ-ċens, mhux il-kanċellament. Fil-kuntratt oriġinali kien hemm li huma kellhom moratorium ta’ ħames snin, fejn sakemm jibdew joperaw, iħallsu €1,000 biss fis-sena, minn iktar minn €1 miljun.  Il-moratorium is quite a common thing li ssir, però huma xtaqu li ċ-ċens proprju, li riedu jibdew iħallsu fis-sitt sena, jiġi maħfur u jibqgħu jħallsu €1,000 fis-sena biss għal erba’ snin. Fir-realtà aħna għedna li jiġi pospost; jiżdied it-terminu tad-99 sena għal 103 sena biex b’hekk tkun qiegħed tipposponi l-pagament ta’ dak iċ-ċens to a later date.

ONOR. OWEN BONNICI: Allura, Sur Vella, m’hemm maħfra ta’ xejn.

IS-SUR ROBERT VELLA: Le, mhemmx maħfra, anzi skont il-kuntratt stess, mal-passaġġ taż-żmien, billi hemm ir-rata tal-inflazzjoni, jiżdied iċ-ċens. U dak qed inżiduh ukoll. Tnaqqas minħabba li l-istess kuntratt jgħidlek li jekk jonqos l-ammont ta’ metri kwadru li kien akkordat, li fit-tieni permess li ħareġ naqas radikalment, allura jitnaqqas ukoll. Però ġie kkalkulat u ġie vverifikat, kif tgħid il-mozzjoni stess, minn kumpanija ta' awdituri indipendenti. Għamilna żewġ rapporti fuq dan il-każ, u se jitħallas iċ-ċens il-ġdid mingħajr maħfra ta’ xejn, jiġifieri sempliċement se jiġi pospost il-pagament b’dawk l-erba’ snin. 

It-tielet domanda kienet dwar is-site revision.  Aktar ma’ għadda ż-żmien, il-Gvern kellu jagħmel infrastruttura f’dik iż-żona, li ma saritx u għamluha huma. Aħna għednilhom li bħala parti mill-patteġġjament, il-Gvern jikkunsidra li jħallsu hu, però taħt verifika. Aħna għamilna verifika tal-ispejjeż u ta’ dak li verament tħallas għall-infrastruttura li kellu jagħmel il-Gvern taħt l-art fit-toroq, u l-ammont ta’ kważi €500,000 se jiġi set off kontra pagamenti futuri li jistgħu jkollhom jagħtu lill-Gvern ta’ ċens jew ta’ premium. U fuq il-premium se nispjega wkoll. 
Dwar il-kwestjoni tal-pjanta, nirriferikom għall-aħħar pjanta li hemm fid-dokumentazzjoni, li hija mmarkata bħala 195_98_A_3_A, kif ukoll għall-pjanta ta’ qabilha, li hija l-verżjoni li ngħatat mal-kuntratt oriġinali.  Jekk tħarsu lejhom tinnutaw li bejn A, B u C m’hemm l-ebda link indikata fihom, però l-kuntratt jgħid li jridu jsiru dawk il-links taħt l-art. Jiġifieri hawnhekk sar żball tekniku, għax jekk se tiddeskrivi link, dik se tagħti l-art anke taħt l-art li tikkostitwixxi dik il-link. 

ONOR. EDWARD ZAMMIT LEWIS:  Tista’, jekk jogħġbok, tiddeskrivi x’inhi link?

IS-SUR ROBERT VELLA:  Link could be anything; tista’ tkun tunnel... (Interruzzjonijiet) Iva, fiżika. Li għamilna kien li rajna l-permess li kien ħareġ u li qegħdin naħdmu abbażi tiegħu, u llimitajna l-link għaż-żona ta’ taħt l-art taħt it-toroq.  Fl-aħħar pjanta li rriferejt għaliha aktar kmieni, il-link bejn A u B qiegħed is-settur D, u l-link bejn site B u C huwa s-settur E. Dawk issa qed nikkristallizzawhom fi pjanta li minn issa ‘l hemm il-proprjetà ġiet maqgħuda kif kienet deskritta fil-kuntratt oriġinali. 

ONOR. EDWARD ZAMMIT LEWIS: U li tirrifletti wkoll is-sitwazzjoni reali fuq il-post. Hux hekk?

IS-SUR ROBERT VELLA: Is-sitwazzjoni reali fuq il-post hekk qiegħda u qegħdin bil-permess ukoll. Dawn affarijiet li dħalna fid-dettall fuqhom mal-periti tagħhom. 

ONOR. OWEN BONNICI: Sur Vella, kien hemm ukoll il-kumment tal-Onor. Zammit Lewis, jekk meta qed nitkellmu fuq danni likwidati, aħniex fil-verità qed nitkellmu fuq danni prelikwidati.

ONOR. EDWARD ZAMMIT LEWIS: Għamilt dan aktar bħala suġġeriment legali.

IS-SUR ROBERT VELLA: M’iniex ċert jekk għamiltx riferenza għall-kuntratt propost. 

ONOR. EDWARD ZAMMIT LEWIS: Jien qed nirriferi għar-riżoluzzjoni li qara l-Ministru; sezzjoni 7, varjazzjoni numru 5.

ONOR. OWEN BONNICI: Fil-varjazzjoni numru 5 qed ngħidu li hemm ammont ta’ €500 kuljum bħala danni likwidi, però l-Onor. Zammit Lewis qed jgħid li mhumiex danni likwidi, imma prelikwidati. 

IS-SUR ROBERT VELLA:  Għax hemm garanzija bankarja. 

ONOR. OWEN BONNICI: Jiġifieri huma prelikwidati jew likwidati?

IS-SUR ROBERT VELLA: Iva, għax garanzija tiswa daqs ċekk.

ONOR. OWEN BONNICI: Mela allura likwidati.

ONOR. EDWARD ZAMMIT LEWIS: Le, prelikwidati jiġu, għax hekk ma tillikwidahomx il-qorti.

 IS-SUR ROBERT VELLA: Garanzija hija daqslikieku tajtni ċekk jew cash u tfajthom fil-kexxun. 

ONOR. EDWARD ZAMMIT LEWIS: Dik hija penali.

ONOR. OWEN BONNICI: L-Onor. Zammit Lewis qed jgħid li ġaladarba m’hemmx qorti, allura jiġu prelikwidati. Nirringrazzjak ħafna. 

IS-SUR ROBERT VELLA: Se nagħmel nota. 

IĊ-CHAIRPERSON: Iktar rimarki? L-Onor. Stanley Zammit.

ONOR. STANLEY ZAMMIT: Ministru, grazzi ħafna tal-ispjegazzjoni. Fil-fatt ir-Riżoluzzjoni hija self-explanatory.  Xtaqt nagħmel żewġ punti ta’ kjarifika. 

Dwar in-net floor area, jidher li hemm tnaqqis annwali minn iktar minn €1.5 miljun għal €1.12 miljun. Qed nifhem li dan huwa minħabba li tnaqqas l-iżvilupp. Xi jsir jekk joħorġu l-permessi pendenti? F’dak il-każ liema rata se tintuża? Tal-2021?  Jew ta’ meta joħroġ il-permess? 

L-ispustjament tal-kuntratt, is-setoff ta’ kważi €500,000, iI-kjarifika dwar li mhemmx żieda fis-sit imma kulma sar kien li l-pjanti ġew jirriflettu d-diskrezzjoni oriġinali, u t-tnaqqis fl-ipoteka huma ċari. 

Dwar il-ground rent xtaqt nistaqsi x’mekkaniżmu se jintuża jekk jinbidel l-ammont ta’ żvilupp, kemm jekk se jonqos, kif ukoll jekk se jiżdied.

IS-SUR ROBERT VELLA: Naħseb li qed nirriferu għall-emenda numru 1 – reviżjoni taċ-ċens temporanju kif stipulat fil-kuntratt oriġinali. Klawsola 7.1 titkellem dwar mekkaniżmu li jipprevedi... U hawnhekk irridu mmorru lura fil-kuntest ta’ dak iż-żmien, li ma kienx hemm permess, jiġifieri min kien qed jagħmel il-kuntratt ma setax jassumi li mill-Awtorità tal-Ippjanar se joħroġ tant metri kwadri. Għamlu stima ta’ “tant” metri kwadri ta’ residenzi, “tant” metri kwadri ta’ uffiċini, shopping mall, lukanda, u commercial u retail areas. Dawk l-istimi ta’ “tant” metri kwadri floorspace ġew stabbiliti bħala s-ceiling tal-kuntratt. Imbagħad il-kuntratt kien jgħid li jista’ ikun hemm inqas u jista’ ikun hemm iktar, però fl-istadju ta’ kuntratt ma stajniex nipprevedu, inkella konna noqogħdu nistennewhom japplikaw, iġibu permess, imbagħad nagħmlu l-kuntratt.  Dan rari jsir hekk. Hemm mekkaniżmu fil-kuntratt oriġinali fejn iċ-ċens, imbagħad il-premium, jiġu riveduti skont il-permessi li joħorġu meta jkunu unappealable u unassailable, jiġifieri ħadd ma jkun jista’ imisshom, li għandna wieħed biss illum, tal-2017 li ġie emendat li minn l-għoli niżel baxx...

ONOR. STANLEY ZAMMIT: Imma hemm ieħor pendenti.  Hux hekk?

IS-SUR ROBERT VELLA: Hemm ieħor li ħareġ il-permess, imma hemm proċess ta’ appell, jiġifieri ma nistgħux ngħidu li huwa unappealable u unassailable għax ma nafux x’se joħroġ minnu. Il-judgement mhuwiex tagħna.   Imma ħalli issa mmur lura għaċ-ċens, għax id-domanda kienet dwar iċ-ċens.

Fiċ-ċens hemm mekkaniżmu ta’ reviżjoni li jieħu konjizzjoni ta’ kemm ħareġ iktar jew inqas minn dak il-baseline assessment, imma mhux biss, għax iċ-ċens ma jinbidilx biss skont jekk jogħliex il-bini jew jinżilx, imma jinbidel mal-passaġġ taż-żmien bir-rata tal-inflazzjoni. Jiġifieri r-reviżjonijiet li saru issa huma bbażati fuq il-permess tal-2017 u fuq rati bbażati fuq ir-rata tal-inflazzjoni sal-lum. Issa d-domanda kienet x’se jiġri la joħroġ il-permess il-ġdid. Kemm joħroġ, jekk joħroġx għal iktar, kif ukoll jekk joħroġx għal inqas, is anybody’s guess, però xorta jsir l-istess. 

ONOR. EDWARD ZAMMIT LEWIS: Terġa’ issir reviżjoni?

IS-SUR ROBERT VELLA: Terġa’ issir reviżjoni dakinhar.

IĊ-CHAIRPERSON: Jiġifieri jibqa’ jaħdem il-mekkaniżmu li bih kien intrabat il-Gvern way back fir-riżoluzzjoni parlamentari oriġinali. 

IS-SUR ROBERT VELLA: Eżatti.

IĊ-CHAIRPERSON: Jiġifieri dik mhijiex qed tintmiss.

IS-SUR ROBERT VELLA: Le. Kemm fuq iċ-ċens...  Imbagħad il-premium, li kien beda b’baseline ta’ €15-il miljun, jogħla u jinżel skont il-floorspace. Dak ukoll mhux qed jintmiss;  hemm Schedule J li tiddetermina kif jiġi rivedut. Dan huwa daqsxejn iktar ikkumplikat, għax jidħol il-property price index fih, li huwa differenti mir-rata tal-inflazzjoni. Jiġifieri hemm mekkaniżmu, u dan id-deed of variation mhux se jmissu lanqas lil dak il-mekkaniżmu, imma se nibqgħu l-istess. Ovvjament nistennew l-eżitu tal-applikazzjonijiet tal-Awtorità tal-Ippjanar.

ONOR. STANLEY ZAMMIT: U ovvjament jista’ ikun hemm applikazzjonijiet oħrajn futuri li jinħadmu bl-istess mod. 

IS-SUR ROBERT VELLA: 99 sena plus 4...

ONOR. STANLEY ZAMMIT: Jistgħu jiġru ħafna affarijiet f’dak iż-żmien!

IS-SUR ROBERT VELLA: Normalment huwa l-lifespan ta’ tliet proġetti.

ONOR. EDWARD ZAMMIT LEWIS: Ma nkunux hawn.

IS-SUR ROBERT VELLA: Probabbli le.

IĊ-CHAIRPERSON: Hawn aktar rimarki? (Onor. Membri: No) Il-mistoqsija hija r-Riżoluzzjoni dwar trasferiment ta’ proprjetà lil DB San Ġorġ Property Limited. Dawk favur? (Onor. Membri: Aye) Dawk kontra? Agreed.

Ir-Riżoluzzjoni għaddiet nem. con.

IĊ-CHAIRPERSON: Minħabba li sar il-ħin għall-plenarja se nieqfu hawn, u r-Riżoluzzjoni dwar trasferiment ta’ proprjetà lil MFF Ltd se tiġi diskussa f’ġurnata oħra li tiġi mħabbra iktar tard. Issa mmur nirrapporta progess fil-Plenarja.  Il-Kumitat huwa aġġornat.

Fl-4.07 p.m.il-Kumitat aġġorna.


